Инновацион эш алымдары
 Белемле, әҙерлекле белгестәргә ихтыяж артҡандан-арта бара. Уҡыусыларҙа тормошҡа яңыса ҡараш формалаштырыуҙа дәрестәрҙе педагогик, методик талаптарға яуап бирерлек итеп ойоштороу өсөн уҡытыуҙың эффектив формаларын, метод һәм алымдарын эҙләргә, табырға, уңышлыларын практикаға индерергә кәрәк. Балаларҙың танып белеү күнекмәләрен, үҙ аллы эшләргә өйрәнеү активлығын, телмәр эшмәкәрлеген һәм ижади фекерләүен үҫтерергә ярҙам иткән методтар, ысулдар, саралар күптән билдәле, уларҙы ҡуллана белергә генә кәрәк. Ә үҙең генә уйлап тапҡан, бала күңеленә дәрт биргән, киләсәккә әйҙәүсе хыял ҡанаттары үҫтергән, уйнатҡан, уйлатҡан эш төрҙәре, алымдар һәр уҡытыусының ижад лабораторияһында аҫыл таштар кеүек балҡып торасаҡ, оҫталыҡ мәктәбенең табыштары буласаҡ.
   Мин үҙем уҡытыу процессында бер айырым методиканы түгел, ә төрлө методикалағы алымдарҙы, ысулдарҙы ҡулланыуҙы ҡулай күрәм.
   Дәрестә серлелек тыуҙырылған осраҡта, уҡыусылар әүҙемерәк ҡатнаша. Серлелек төрлө юлдар менән булдырыла. Ябай ғына эш төрҙәренә, дәрестәргә мауыҡтырғыс исемдәр биреп тә ҡыҙыҡһыныуҙы арттырам. Мәҫәлән, «сәйәхәт-дәрес”, «дәрес-КВН», «дәрес-лабиринт», һ.б. “Сәйәхәт-дәрес”тә , исеменән күренеүенсә, парта артында ултырған көйөнсә төрлө ерҙәрҙә гиҙеп йөрөйһөң. Төрлө һорауҙарға яуап биреп, туҡталыштарҙа һынауҙар аша үтәһең.. “Дәрес-лабиринт”та лабиринт схемаһы бирелә, һәр боролошта һорауҙар тора. Уҡыусы схема буйынса үҙ юлын таба, биремдәрҙе үтәй. Эш, әлбиттә, исемдә генә түгел. Дәрестең йөкмәткеһе, формаһы, ҡулланылған алымдары уның есеменә тап килеп, уҡыусыларҙа белемгә ынтылыш тәрбиәләргә тейеш. Был һәр дәресте лә уйнап-көлөп, күңел асып ҡына үткәреү тигәнде аңлатмай. Киреһенсә, теге йәки был дәресте билдәле бер уйын ҡалыбына һалыу ауыр эш. Ошо уйын ҡағиҙәһенә ярашлы итеп дәрестең структураһын төҙөү, уҡыусылар теманы үҙләштереүҙе эҙләнеп, көс түгеп башҡарырға тейешлекте белдерә был ижади дәрестәр. Уларға, әлбиттә, ныҡлы әҙерлек кәрәк, ләкин үҙ дәресеңдән ҡәнәғәт булып сығыу, уҡыусыларҙы ҡыҙыҡһындыра алыу һалған көстөң бушҡа китмәгәнлеген күрһәтә. 

Тағы ла дәресте уҡыусыларҙың бөгөнгө ихтыяждарын күҙ уңында тотоп төҙөү ҙә ҡулай. Мәҫәлән, диалог төҙөр өсөн темалар биргәндә “Мәктәптә”, “Китапханала” тип түгел, ә “Кеҫә телефондары кибетендә”, 
”Компьютерҙар кибетендә”, инша өсөн “Мин үҙем ниндәй шәхес ?” кеүек темалар тәҡдим итәм. 
    Бөгөн яңыса уҡытыу - заман талабы. Ул үҙ сиратында заманса яңы метод, технологиялар ҡулланыуға иғтибарҙы йүнәлтә.
   Ниндәй генә педагогик технология юҡ бөгөн?! Хеҙмәттәшлек педагогикаһы, шәхси йүнәлешле уҡытыу, уйын технологиялары, проблемалы уҡытыу, коммуникатив уҡытыу, төрлө кимәлле дифференциаль уҡытыу, индивидуалләштереп уҡытыу, программалы уҡытыу; күмәкләп уҡыу, блоклап уҡытыу, үҫтереүсе уҡытыу һәм башҡалар. 
        Теге йәки был технологияны һайлағанда уҡытыусы өс шартты белергә тейеш:
 1) технологияның үҙенсәлеген аңлау (концептуаль нигеҙе, йөкмәткеһе, метод һәм алымдары); 

2) ниндәй маҡсат менән ҡулланыу; 

3) предметыңды яҡшы белеү һәм яратыу.

 Әлбиттә, өс шарт та бер-береһе менән тығыҙ бәйләнгән. Теорияны һәм методиканы үҙләштереп, уны практикала ҡуллана белеү, ҡуйылған маҡсатка эҙмә - эҙлекле рәүештә бара белеү мөһим.
  Башҡорт телен һәм әҙәбиәтен уҡытыуҙа отошло тип һанаған технология-проблемалы уҡытыу. Уҡытыусы етәкселегендә проблемалы ситуация булдырылып, уҡыусыларҙың уны сисеүе. Проблемалы ситуация уҡыусыны әүҙемләштереүсе эш-биремдәр, һорауҙар ярҙамында тыуҙырыла. 

Проблеманы сисеү барышында уҡыусылар яңы белем үҙләштерәләр, мәғлүмәт алалар.
 Уҡыусылар үҙ көстәре менән, үҙ хеҙмәте менән яулаған уңыштарға айырыуса шат. Һәм бындай юл менән алынған белем хәтерҙәрендә лә оҙағыраҡ һаҡланалыр, тип уйлайым. Дәрес тә ҡыҙыҡлыраҡ, йәнлерәк килеп сыға. Үҙемдең дәрестәремдә был ысулды йышыраҡ ҡулланырға ынтылам. Башта уҡыусыларҙың үҙҙәренең эшсәнлеге нәтижәһендә үҙ аллы ҡағиҙә сығарыуҙарына ирешәм, шунан һуң ғына дәреслектәге ҡағиҙә менән нығытып ҡуябыҙ.

Мәҫәлән, “Урын хәлдәре” темаһын үткәндә уҡыусыларға ошо төр хәлдәр йыш осраған текст бирелә. Урын хәлдәренең аҫтына һыҙылған була. Уҡыусылар улар ниндәй һорауға яуап бирә, ниндәй һүҙ төркөмдәре менән белдерелгәнлеген билдәләргә тейештәр. Шунан үҙ аллы ҡағиҙә сығаралар, һуңынан ғына инде дәреслектәге ҡағиҙәне 
күҙаллайбыҙ. 

Әҙәбиәт дәрестәрен, телде шымартыу өсөн, тиҙәйткестәр менән башлайбыҙ. Тиҙәйткестәрҙең  шиғри формалағыларын  һайлайым, айырым берәй өндөң дөрөҫ әйтелешен нығытыу өҫтөндә эшләйбеҙ. Мәҫәлән, 

Ғәлиҙең атаһы Ғимай

Ғалим булып танылған.

Ғәлиҙәргә ҡунаҡ килгән

Ғәрәбстан яғынан.

       Унан, уҡыу тиҙлеген арттырыу маҡсаты менән, бышылдап уҡыу ысулын ҡулланам. Уҡыусылар таныш түгел тексты миңә ишетелерлек, бер-береһенә ҡомасауламаҫлыҡ итеп бышылдап, нисек тә шәберәк  уҡыйҙар. Былай уҡығанда уҡыусы үҙенең уҡыу тиҙлеген башҡаларҙыҡы менән сағыштыра ала һәм һәр дәрестә бөтә уҡыусыға ла күпмелер ваҡыт уҡыу мөмкинселеге тыуа - уҡыу тиҙлеге көндән-көн арта.

     Кешелектең үҫеше донъя закондарына ярашлы бара. Ә бөгөн ер шарының ҡайһы ғына мөйөшөнә баҡма, был үҫеш компьютер технологияһы менән туранан-тура бәйле. Хәҙерге заманда беҙ тормошобоҙҙо унһыҙ күҙ алдына ла килтермәйбеҙ, һуңғы йылдарҙа мәктәптә яңы информацион технологияларҙы ҡулланыу әүҙемләште.
     Үткән уҡыу йылында беҙҙең Кәшкәләү бюджетлы  муниципаль урта дөйөм белем биреү мәктәбенә лә  “Мәғариф” националь проекты буйынса интерактив комплекс ҡайтты, мультимедиа проекторҙары ла  бар. Компьютер технологияларын ҡулланыу өсөн бөтә мөмкинселектәр  тыуҙырылды. Бөгөнгө көндө мин “Башҡорт 

телен һәм әҙәбиәтен  уҡытыуҙа информацион – коммуникатив технологиялар ҡулланыу” темаһы өҫтөндә эшләйем. 
    Компьютер технологияларының өҫтөнлөгө - күргәҙмәлелек, мәғлүмәттәрҙең график һүрәтләнеше (текст, төшөрөлгән графика, слайдтар, реалистик һүрәттәр), стереотауыш (музыка, төрлө тауыштар), анимация (хәрәкәтсән һүрәттәр, видео) берлегендә бирелеүе. 
     Хәҙерге заманда белем биреүҙә компьютер - аҡыл эшмәкәрлеген оптималләштереуҙең эффектив сараһы. Ул үҙенең эмоциональ тәьҫире яғынан битараф булыуы менән айырылып тора: компьютер бер  ваҡытта  ла  арығанлығын,  насар  кәйефен   күрһәтмәй,  һәм, үҙлектән сығып ҡарағанда, уҡытыуҙың айырым аспекттарын индивидуалләштереү өсөн иң уңайлыһы булып тора.
     Әйтергә кәрәк, балаларҙа башҡорт телен һәм әҙәбиәтен уҡыуға ҡыҙыҡһыныу тәрбиәләү өсөн компьютер хәҙерге шарттарҙа    иң кәрәкле 
техник сара булып китте. Уҡыусылар, үҙҙәрен уҡыткан уҡытыусыларҙан   айырмалы   рәүештә,  донъяны   танып   белеүҙә компьютерҙың мөмкинселектәре менән нығыраҡ ҡыҙыҡһына, был “машина”ның серҙәренә тиҙерәк төшөнөргә тырыша. Хәҙер был заман талабы. Тик компьютерҙы урынлы һәм дөрөҫ файҙалана белергә кәрәк. Дәрес буйына компьютер йәки техниканың һуңғы яңылығы булған интерактив таҡта ҡулланыу бик үк дөрөҫ булмай. Компьютерҙың дәрестә ҡуйған маҡсатҡа ирешеүҙә эште нисек еңеләйтеүен асыҡлап ҡулланыу кәрәк. 

Компьютер ярҙамында башҡорт теле дәрестәрендә бер төркөм дидактик мәсьәләләрҙе хәл итеп була: лексиканы өйрәнеү (компьютер һүҙлектәрен файҙаланыу); дөрөҫ әйтелеш өҫтөндә эшләү (башҡорт теле дәреслектәрен, тауыш яҙыу программаларын файҙаланыу); орфографик күнегеүҙәр  башҡарыу (орфографик һүҙлекте һәм компьютерҙың орфографияны тикшереү программаһын файҙаланыу); грамматик күренештәрҙе үҙләштереү (тестар ярҙамында); эҙләнеү процесында яңы  мәғлүмәт алыу, һөйләү телмәрен үҫтереү, һөйләмдәр һәм текстар төҙөү, редакторлау һ.б.
Башҡорт әҙәбиәте дәрестәрендә мин компьютерҙы түбәндәге эш төрҙәрен башҡарғанда ҡулланам: яңы материал аңлатканда, компьютер ярҙамында күп мәғлүмәт биреү, төрлө фото, портреттар, күргәҙмә әсбаптар күрһәтеү, яҙыусылар, шағирҙар тураһында фоторәсемдәр, видеофильмдар, видеороликтар   күрһәтеү,   әҙиптәр үҙҙәре   уҡыған   шиғырҙарҙы тыңлатыу; биографияларына ҡағылышлы    видеоматериалдарҙы күрһәтеү;  сәнғәтле уҡыу  күнекмәләрен   булдырыу;   әҙәби  әҫәр мотивтары    буйынса    төшөрөлгән     спектакль, кинофильмдарҙан өҙөктәр күрһәтеү. Дөйөм алғанда, был саралар уҡыусыларҙа башҡорт телен үҙләштереүгә ыңғай мотивация булдырырға, уларҙың белемен һәм культураһын камиллаштырырға ярҙам итә, тип уйлайым. 
Компьютер ҡулланып уҡытыу традицион уҡытыуға ҡарағанда мәғлүмәтте күберәк һәм нығыраҡ үҙләштерергә мөмкинселек бирә. Компьютер төрлө яҡлап контроль үткәреү өсөн дә уңайлы сара: был осраҡта баһа объектив ҡуйыла, уҡытыусының ваҡыты экономиялана; аҡбур менән яҙыу эше күпкә кәмей. 
Айырыуса компьютер уҡыусыларҙың үҙ аллы эшен ойоштороу өсөн ҡулай, сөнки әҙерлеге төрлө булған уҡыусыларға, уларҙың белем кимәленән 

сығып, артабан үҫешергә мөмкинлек бирә. Былар һәйбәт, әлбиттә. Тик шуны иҫтән сығармаҫҡа кәрәк: уҡытыу процесында компьютер 
уҡытыусыны алмаштырмай, ул тик балаларҙы уҡытҡанда файҙаланылған, уның эшмәкәрлегенең һөҙөмтәлелеген көсәйткес бер сара ғына булып тора. Сөнки уҡытыу эшендә иң мөһиме уҡытыусының өлгөһө, уның тәрбиәүи йоғонтоһо. Компьютер иһә быны атҡара алмай.
Компьютерҙы дәрестә өс төрлө файҙаланып була:
1) демонстратив планда (төрлө күргәҙмә әсбаптарҙы проектор аша экранда бөтә синыфҡа күрһәтеү);
2) компьютерҙы индивидуаль рәүештә ҡулланыу (дәрес компьютер кабинетында үткәрелә, һәр уҡыусы үҙ аллы эшләй);
3) интерактив таҡтаны файҙаланыу (дәрес барышында интерактив таҡтала күнегеүҙәрҙе эшләү).
      Башҡорт телен уҡытыуҙа компьютер программаларын түбәндәгеләр өсөн файҙаланам:
а) Кәрәкле хәрефтәрҙе ҡуйып, тексты күсереп яҙыу; б) нөктәләр урынына сиратлашыусы хәрефтәрҙе ҡуйып, һүҙҙәрҙе күсереп яҙыу; в) аҫтына  һыҙылған  һүҙҙәрҙең яҙылыу дөрөҫлөгөн  тикшереү; г) һүҙҙәрҙең ялғауҙарын дөрөҫ итеп яҙып бөтөү, д) тәржемә итеү,..   

       Компьютер ярҙамында иллюстратив материалдар йәки дидактик карточкалар әҙерләйем, кәрәкле материалдарҙы (ребус, кроссворд, мәғәнәле һүрәттәр Һ.б.) сканер ярҙамында компьютерға индереп, уҡыусыға өҫтәлмә эш итеп бирәм. Дәрестә төҙөү өсөн диалог темаларын экранға төшөрәм, ҡулланыу өсөн һүҙҙәр ҙә бирелә.  
 Шулай итеп, дәрес йәнләндерелә, телде өйрәнеүгә ҡыҙыҡһыныу уятыла.
Дөрөҫ яҙырға өйрәтеү. Диктант яҙыу, хаталы текстарҙы төҙәтеү кеүек эштәр аша компьютерҙа текстарҙы баҫыу күнекмәләре алына, орфографик грамоталылыҡ үҫтерелә.

Белем сифатын арттырыу, уҡыусыларҙың фекерләү һәләтен үҫтереү, мәғлүмәт менән эшләргә өйрәтеү өсөн мультимедиа сараларын  ҡулланыу бигерәк тә эффектлы. Донъяның теләһә ҡайһы мөйөшө менән элемтәгә инеү, аралаша алыу һәм мәғлүмәт алыу юғары техник саралар аша алып барыла. Заманса компьютерҙағы мәғлүмәт һәр кешене ҡыҙыҡһындырырлыҡ итеп эшләнгән. Текст, графика, фото, видео, тауыш, анимация ярҙамында киң мәғлүмәт алыу: кәрәкле материалды ҡабул итеүҙе һәм үҙләштереүҙе тиҙләтә, еңеләйтә. Уҡыусы, һәләтенә һәм ҡыҙыҡһыныуына ҡарап, күңеленә оҡшаған программаны таба, теге йәки был эште башҡара ала. Был эш төрҙәрен киләсәктә өйрәнәһе бар әле.
 Презентация эшләү. Информацион технология ҡулланылған был эш төрөндә уҡыусы үҙенең проект эше, презентацияһы менән сығыш яһай 
ала. Ҙурыраҡ синыф уҡыусыларынан яҙыусыларҙың тормош юлы, ижады буйынса презентациялар төҙөтәм.
 Мультимедиа сараларын кластан тыш эштәрҙе ойоштороуҙа файҙаланыу уңайлы һәм нәтижәле. Төҫлө графиктар, текст, фото, тауыш  һәм  анимация  ярҙамында  берәй  кисә,   мәктәп   юбилейы үткәргәндә киң мәғлүмәт биреп була. Концерт,  конкурстарҙа мәктәптә беҙ ҙә ҡулланабыҙ. Күптән түгел үткәрелгән “Беҙ – Салауат тоҡомдары” сараһын үткәргәндә лә ҡулландым мин уны. Бында С.Юлаевҡа арналған картиналар, уның бюсты, һәйкәлдәренең фотоһүрәттәре күрһәтелде.

 Компьютер ярҙамында уҡыусыларҙың белемдәрен тикшереү, баһалау ҡулай. Тестар хәҙерге берҙәм дәүләт имтиханы заманында бигерәк тә әһәмиәтле, сөнки уҡыусыларҙы тест эшләү технологияһына, тест һорауҙарына яуап биргәндә аптырап - юғалып ҡалмаҫка өйрәтә.  6-8 кластар өсөн әҙер электрон дәреслек тә бар, уны ҡулланыу бик уңайлы. Дөрөҫ яуапты  белмәгән осраҡта, дисктағы  дәреслек  аша табыуы еңел, яуаптарҙы тикшерә барырға ла мөмкин.
Шулай итеп, башҡорт телен һәм әҙәбиәтен уҡытыуҙа яңы, заманса информацион технологиялар, компьютер ҡулланып уҡытыу сифатын күтәрергә, уҡыусыларҙың үҙ алдына эшләү һәләтен үҫтерергә, үҙ-үҙенә ышаныс, фәнде өйрәнеүгә ҡыҙыҡһыныу уятырға ынтылам.

  Башҡорт теле уҡытыусыһы башҡа фәндәр уҡытыусыларынан туған телен, халҡының ғөрөф-ғәҙәттәрен, тарихын ихтирам иткән милли рухлы шәхес тәрбиәләүе менән айырылып тора, шуға ла ул заман менән бергә атларға,  хатта алдарак та барырға тейеш. Туған тел,   милләт,   ил  яҙмышы   кеүек  мөһим  мәсьәләләр уның шәхесенә, ижади эшләй алыуына туранан-тура бәйләнгәнлектән, башҡорт теле уҡытыусыһы алдан күрә белеүсе, юл ярыусы, әйҙәүсе шәхес булырға тейеш. Мин үҙем дә замандан артта ҡалмаҫҡа, уның менән бергә атларға тырышам.
